
                 Պետական ​​նշանակության խորհրդանիշների մասին

                                                    Գլուխ I
                                        Ընդհանուր դրույթներ
Հոդված 1
1. Սույն օրենքը կանոնակարգում է Վրաստանում գործածվող պետական ​​նշանակության խորհրդանիշների սահմանման կարգը։
2. Սույն օրենքը չի տարածվում Վրաստանի պետական ​​խորհրդանիշների և Աբխազիայի և Աջարիայի Ինքնավար Հանրապետությունների խորհրդանիշների վրա։ Դրանց գործածման կարգը, Վրաստանի Սահմանադրությանը համապատասխան, սահմանվում է Վրաստանի օրգանական օրենքով:
3. Սույն օրենքի 4-րդ, 5-րդ, 7-րդ և 8-րդ հոդվածների գործողությունը չի տարածվում Վրաստանի պետական դրամանիշների վրա։ 
Հոդված 2
Սույն օրենքում օգտագործված տերմիններն ունեն հետևյալ իմաստները․
ա) Վրաստանի պետական ​​խորհրդանիշ – Վրաստանի պետական ​​զինանշանը, Վրաստանի պետական ​​դրոշը, Վրաստանի պետական ​​օրհներգը,
բ) պետական ​​նշանակության խորհրդանիշ․
բ․ա) հանրային հաստատության (համապատասխան կառուցվածքային ստորաբաժանման) խորհրդանշան, 
բ․բ) հանրային հաստատության դրոշ, դրոշների հավաքածու,
բ․գ) հանրային հաստատության դրոշների և խորհրդանիշների հավաքածու,
բ․դ) տարբերանշան, 
բ.ե) Վրաստանի պետական ​​պարգև, գերատեսչական պարգև,
բ․զ) Վրաստանի պետական ​​զինվորական կոչման, պետական ​​հատուկ կոչման տարբերանշան, զինված ուժերի տեսակի, զինվորական զորամասի, զինվորական ստորաբաժանման տարբերանշան,
բ․է) մունիցիպալիտետի զինանշանը, մունիցիպալիտետի դրոշը,
բ․ը) Վրաստանի պետական ​​դրամանիշը,
բ․թ) Վրաստանի քաղաքացու անձնագիրը, ինքնության (կեցության) վկայականը,
բ․ժ) հանրային հաստատության ձևաթղթի նմուշը, որի վրա տեղադրված է Վրաստանի պետական ​​խորհրդանիշի պատկեր և պետական ​​նշանակության խորհրդանիշի պատկեր,
բ․ժա ) քաղաքացիական ակտի գրանցումը հավաստող փաստաթուղթ կամ այլ պաշտոնական փաստաթուղթ, որի վրա տեղադրված է Վրաստանի պետական ​​խորհրդանշի պատկեր և պետական ​​նշանակության խորհրդանիշ,
գ) պետական ​​նշանակության միջոցառում,
գ․ա) զորահանդես,
գ․բ) Վրաստանի նախագահի երդմնակալություն,
գ․գ) Վրաստանի տարածքում անցկացվող ծիսական, միջազգային, տոնական միջոցառում, որն ունի ընդհանուր պետական ​​նշանակություն,
դ) ծանուցանիշ – պետական ​​հաստատության, պետական հաստատության համակարգի մեջ ընդգրկված պետական ենթագերատեսչային հաստատության կամ հանրային հաստատության համակարգի մեջ ընդգրկված հանրային իրավունքի իրավաբանական անձի/հանրային հաստատության կառավարման գործող հանրային իրավունքի իրավաբանական անձի գործունեության և լիազորությունների պայմանական, խորհրդանշական պատկեր, որը ստեղծված է միջազգային հերալդիկ նորմերի պահպանմամբ, 
ե) տարբերանշան – Վրաստանի Նախագահի, Վրաստանի վարչապետի, Վրաստանի Խորհրդարանի նախագահի, Վրաստանի պաշտպանության նախարարի, Վրաստանի պաշտպանության ուժերի գլխավոր շտաբի պետի պաշտոնի և լիազորությունների պայմանական, խորհրդանշական պատկեր. դրոշ, կրծքանշան մեդալիոն, գավազան,
զ) դրոշների հավաքածու – դրոշներ, որոնցով խորհրդանշական կերպով փոխանցվում են հանրային հաստատության և հանրային հաստատության համակարգի մեջ ընդգրկված պետական ենթագերատեսչային հաստատության կամ հանրային հաստատության համակարգի մեջ ընդգրկված հանրային իրավունքի իրավաբանական անձի/հանրային հաստատության կառավարման ոլորտում գործող հանրային իրավունքի իրավաբանական անձի հիերարխիկ փոխկախվածությունը, 
է) Վրաստանի պետական ​​պարգև – շքանշան, մեդալ, որոնք սահմանվում են օրենքով,
ը) գերատեսչական պարգև – մեդալ, մեդալիոն,  կրծքանշան, պատվոգիր, դիպլոմ, որոնք հաստատվում են հանրային հաստատության համապատասխան իրավական ակտով՝ սույն օրենքի 3-րդ հոդվածով սահմանված կարգով, 
թ) հանրային հաստատություն – «Հանրային ծառայության մասին» Վրաստանի օրենքի 3-րդ հոդվածի «ժ» ենթակետով սահմանված հանրային հաստատություն։ 
             
                                                          Գլուխ II
Պետական ​​նշանակության խորհրդանիշի հաստատումը, բարձրացումը, տեղադրումը և պատկերումը
Հոդված 3
1. Պետական նշանակության խորհրդանիշը և նրա բարձրացման, տեղադրման և պատկերման կանոնները հաստատում է հանրային հաստատությունը կամ նրա ղեկավարը: Մունիցիպալիտետի պետական նշանակության խորհրդանիշը համապատասխան իրավական ակտով հաստատում է մունիցիպալիտետի ներկայացուցչական մարմինը, իսկ դրա օգտագործման կանոնները սահմանվում են Վրաստանի Կառավարության նորմատիվ ակտով։ Միևնույն ժամանակ, նշված պետական նշանակության խորհրդանիշներն ու կանոնները հաստատվում են (սահմանվում են) Վրաստանի Խորհրդարանին առընթեր Հերալդիկայի պետական խորհրդի (այսուհետ՝ Հերալդիկայի պետական խորհուրդ) հետ նախնական խորհրդատվությունների և Հերալդիկայի պետական խորհրդի դրական եզրակացության հիման վրա։    
2. Վրաստանի նախարարության համակարգում գործող պետական ​​ենթագերատեսչային հաստատության, հանրային իրավունքի իրավաբանական անձի պետական ​​նշանակության խորհրդանիշը և դրա բարձրացման, տեղադրման և պատկերման կարգը հաստատում է համապատասխան նախարարը սույն հոդվածի առաջին կետով սահմանված կարգով: Վրաստանի կառավարության անմիջական իրավասության ներքո գտնվող հատուկ նշանակության ռազմական հաստատության պետական ​​նշանակության խորհրդանիշի հաստատման, բարձրացման, տեղադրման և պատկերման կարգը սահմանվում է Վրաստանի Կառավարության նորմատիվ ակտով՝ Հերալդիկայի պետական ​​խորհրդի հետ համաձայնության հիման վրա: 
3. Սույն հոդվածի առաջին կետով սահմանված կարգը չի տարածվում Վրաստանի պետական ​​դրամանիշի վրա։ Վրաստանի պետական դրամանիշի ձևավորումը և դիզայնը մշակում է և այն ​​իր նորմատիվ ակտերով սահմանված կարգով հաստատում   Վրաստանի Ազգային բանկի խորհուրդը։ 
4. Վրաստանի կառավարության անմիջական ենթակայության մեջ գտնվող գործադիր իշխանության հատուկ նշանակության ռազմականացված հաստատության, հատուկ նշանակության այլ պետական հաստատությունների և Վրաստանի պաշտպանության նախարարության համազգեստի նմուշները սահմանված կարգով համաձայնեցվում են Հերալդիկայի պետական խորհրդի հետ։ 
2021 թվականի դեկտեմբերի 17-ի Վրաստանի №1166 օրենք – կայք՝ 24.12.2021թ.
Հոդված 4
1. Հանրային հաստատության պետական ​​նշանակության խորհրդանիշը Հերալդիկայի պետական ​​խորհրդի հետ համաձայնեցնելու նպատակով ներկայացնում է հանրային հաստատության ղեկավարը, իսկ մունիցիպալիտետի պետական նշանակության խորհրդանիշը Հերալդիկայի պետական խորհրդի հետ համաձայնեցնելու նպատակով՝ մունիցիպալիտետի քաղաքապետը գրավոր դիմում է Հերալդիկայի պետական խորհրդին։
2. Սույն հոդվածի առաջին կետով նախատեսված գրավոր դիմումը պետք է ներառի․
ա) համապատասխան հանրային հաստատության լրիվ անվանումը, իսկ եթե այն այլ հաստատության համակարգում ընդգրկված հանրային հաստատություն է, ապա նաև սույն հաստատության լրիվ անվանումը,
բ) Հերալդիկայի պետական ​​խորհուրդ դիմելու հիմքը,
գ) պետական ​​նշանակության խորհրդանիշի պատկերի նախագիծը,
դ) պետական ​​նշանակության խորհրդանիշի նկարագրությունը։
3. Հերալդիկայի պետական ​​խորհուրդն իրավասու է պետական ​​հաստատությունից պահանջել լրացուցիչ հիմնավորում: Հանրային հաստատությունն իրավասու է մասնակցել պետական ​​նշանակության խորհրդանիշի պատկերի նախագծի քննարկմանը և սեփական նախաձեռնությամբ Հերալդիկայի պետական ​​խորհրդին ներկայացնել լրացուցիչ տվյալներ։
4. Հերալդիկայի պետական ​​խորհուրդը հաստատման ներկայացված պետական ​​նշանակության խորհրդանիշը գնահատում է սույն օրենքի 3-րդ հոդվածի առաջին կետով նախատեսված չափանիշներին համապատասխան:
5. Հերալդիկայի պետական ​​խորհուրդը ներկայացված նախագծի համաձայնեցման մասին եզրակացություն է տրամադրում սույն նախագիծը ներկայացնելուց հետո 1 ամսվա ընթացքում: Եթե ​​Հերալդիկայի պետական ​​խորհուրդն այս ժամկետում եզրակացություն չի տրամադրում, ապա նախագիծը համարվում է համաձայնեցված։ Նախագծի համաձայնեցումից հետո սույն օրենքի 3-րդ հոդվածով սահմանված ղեկավար անձը կամ մարմինը իրավասու է հաստատել պետական ​​նշանակության խորհրդանիշը:
6. Հանրային հաստատության գործող պետական ​​նշանակության խորհրդանիշի փոփոխությունը համաձայնեցվում է Հերալդիկայի պետական ​​խորհրդի հետ՝ սույն հոդվածի 1-ին-5-րդ կետերով սահմանված կարգով, բացի սույն հոդվածի 1-ին կետով նախատեսված պայմանների կատարումից, պետք է ներկայացվի նշված փոփոխության հիմնավորումը:
Հոդված 5
«Վրաստանի պետական ​​խորհրդանիշների հետ միասին պետական ​​նշանակության խորհրդանիշների բարձրացման, տեղադրման և պատկերման կարգը» համաձայնեցվում է Հերալդիկայի պետական ​​խորհրդի հետ։
Հոդված 6
Թույլ չի տրվում հանրային հաստատության պետական ​​նշանակության խորհրդանիշն օգտագործել որպես այլ հանրային հաստատության պետական ​​նշանակության խորհրդանիշ կամ օգտագործել որպես նրա հիմք, բացառությամբ այն դեպքի, երբ այս հանրային հաստատությունն այլ հաստատության համակարգի մեջ ընդգրկված, իր կառավարման ոլորտում գործող կամ իր կողմից հիմնադրված հաստատություն է։ 
Հոդված 7
1. Հանրային հաստատությունը պետական ​​նշանակության խորհրդանիշի հաստատումից հետո 5-օրյա ժամկետում պետական ​​նշանակության խորհրդանիշի հաստատման մասին նորմատիվ ակտն ուղարկում է Հերալդիկայի պետական ​​խորհուրդ: Հերալդիկայի պետական ​​խորհուրդը 3 աշխատանքային օրվա ընթացքում սույն նորմատիվ ակտը հրապարակում է իր կայքում։
 2. Հանրային հաստատությունն ապահովում է պետական ​​նշանակության խորհրդանիշի հաստատման մասին նորմատիվ ակտի հրապարակումը Հանրային իրավունքի իրավաբանական անձի՝ «Վրաստանի օրենսդրական տեղեկատուի» կայքում այս նորմատիվ ակտի հրապարակումից հետո 5 աշխատանքային օրվա ընթացքում։ 

Հոդված 8
1. Թույլ չի տրվում Հերալդիկայի պետական ​​խորհրդի հետ համաձայնեցված և հանրային հաստատության կողմից հաստատված պետական ​​նշանակության խորհրդանիշի նմուշը և դրա որևէ պարամետր փոխել, ինչպես նաև վնասված, փոփոխված (համապատասխան նմուշից տարբեր) պետական ​​նշանակության խորհրդանիշը պատկերել, բարձրացնել, տեղադրել։ 
2. Վնասված կամ փոփոխված պետական ​​նշանակության խորհրդանիշը կիջեցվի և այլևս չի բարձրացվի, չի տեղադրվի, չի պատկերվի։ 
3. Հանրային հաստատության վնասված կամ փոփոխված պետական նշանակության ​​խորհրդանիշի ոչնչացման կարգը մշակում և հաստատում է հանրային հաստատությունը կամ նրա ղեկավարը, իսկ մունիցիպալիտետի վնասված կամ փոփոխված պետական ​​նշանակության խորհրդանիշի ոչնչացման կարգը մշակում է և համապատասխան իրավական ակտով հաստատում   մունիցիպալիտետի ներկայացուցչական մարմինը։
            
                                                     Գլուխ III
                               Անցումային և եզրափակիչ դրույթներ
Հոդված 9
1. Մինչև սույն օրենքի ուժի մեջ մտնելը   այս նույն օրենքի     2-րդ հոդվածի «բ» ենթակետով նախատեսված պետական նշանակության խորհրդանիշը, բացառությամբ Վրաստանի պետական դրամանիշի և մինչև սույն օրենքի ուժի մեջ մտնելը Հերալդիկայի պետական խորհրդի հետ համաձայնեցված պետական նշանակության խորհրդանիշի, մինչև 2023 թվականի հուլիսի 1-ը կրկին պետք է հաստատվի   այս նույն օրենքով սահմանված կարգով»։ 2. Մինչև սույն օրենքի ուժի մեջ մտնելը հաստատված պետական ​​նշանակության խորհրդանիշը փոխելու անհրաժեշտության դեպքում այն ​​կրկին պետք է հաստատվի հենց այս  օրենքով սահմանված կարգով:
2021 թվականի դեկտեմբերի 17-ի Վրաստանի №1166 օրենք – կայք՝ 24.12.2021թ.

Հոդված 10
Հանձնարարել Վրաստանի Կառավարությանը, սույն օրենքի ուժի մեջ մտնելուց հետո 3 ամսվա ընթացքում մշակել և հաստատել «Վրաստանի պետական ​​խորհրդանիշների հետ միասին պետական ​​նշանակության խորհրդանիշների բարձրացման, տեղադրման և պատկերման կարգը»։
Հոդված 11
Սույն օրենքն ուժի մեջ մտնի հրապարակման պես։

